Nafarroako Parlamentuko Mahaiak, 2022ko urriaren 10ean egindako bilkuran, Eledunen Batzarrari entzun ondoren, hurrengo erabakia hartu zuen, besteak beste:
1. Izapidetzeko onartzea Alberto Bonilla Zafra jaunak aurkezturiko mozioa, zeinaren bidez aitortzen baita arte urbanoak, ondare eta arte arloko balio izugarria sortzeaz gain, hiriak eta bizigune txikiak dinamizatzen dituela
2. Nafarroako Parlamentuko Aldizkari Ofizialean argitara dadin agintzea.
3. Mozioa Kultura eta Kiroleko Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2022ko urriaren 10ean
Lehendakaria: Unai Hualde Iglesias
MOZIOAREN TESTUA
Navarra Suma (NA+) talde parlamentarioari atxikita dagoen foru parlamentari Alberto Bonilla Zafra jaunak, Legebiltzarreko Erregelamenduan xedatutakoaren babesean, honako mozio hau aurkezten du, Kultura eta Kirol Batzordean eztabaidatzeko, Nafarroako Foru Komunitatean arte urbanoa sustatzeko: 
Arte urbanoa arte adierazpena da, eta, uste denez, Parisen du jatorria, baina Estatu Batuetan gertatu zen benetako eklosioa, 90eko hamarkadan. Hasieran, arte urbanoa salaketa sozialerako tresna izan zen, eta sena kritikoa zuen estetikoa baino gehiago; askotan, bandalismoarekin eta behe-auzoekin lotuta egoten zen. 
 Denborak aurrera egin ahala, modernizatuz eta hedatuz joan da, eta kultura garaikidean kokatuz sozialki; hori horrela, hiri eta herri txiki askotako paisaietan eta hormetan topa dezakegu. Adierazpen artistiko gisa, gero eta interes handiagoa eta jakintza gehiago sortuz joan da mundu mailan. 
Nafarroako Foru Komunitateko hainbat udalerrik arte urbanoaren aldeko apustua egin dute, eremu publikoak hobetzeko, duintzeko eta goratzeko. Tuteran, Zangozan, Uharten eta Iruñean bertan, besteak beste, leku garrantzitsu ugari daude, tokiko, estatuko eta nazioarteko egileen mota askotariko lanez gozatzeko aukera ematen dutenak. 
Era berean, kaleak eta eraikin publikoak narriatu egiten direnez eguneroko higaduraren eta bandalismoaren ondorioz, arte urbanoa tresna egokia da horri aurre egiteko, eta kontuan hartu behar da degradazio hori ez dela estetikoa soilik, herritar guztienak diren higiezinen eta eremuen balio galeraren erakusgarri ere badelako. Arte urbanoak, gure pasealekuen erakargarritasuna areagotzeaz eta kultura sare bat sortzeaz gain, udalerrietako eraikinak eta hormak duintzen ditu neurri handi batean, sorkuntzen edertasunaren bidez.  
Street art edo arte urbanoa, gainera, inplikazio eta dinamizazio sorburua ere bada ingurune jakin batean, tokiko artistek eta herritarrek auzoaren zainketan eta mantentze-lanetan indarrak batzea eragiten baitu; izan ere, zuzenean edo zeharka, kaleak apaintzen dituzten sorkuntzen sortzaile, parte-hartzaile edo konplize dira guztiak.  
Beste alde batetik, arte urbanoak balio turistiko-kultural eztabaidaezina du, eta, horren erakusgarri, eremuen duintasunaren eta edertasunaren sustapenaren aldeko apustu garbia egiten duten hiriak eta udalerriak aukeratzen dituzte bidaiari askok (Street Art Tours). Turismo mota berri bat sorrarazi du horrek, eta kontuan hartu behar da bisitatzen den ingurunearekiko errespetu handiz jokatzen duen turismo mota bat dela gainera. Ildo horretatik, arte urbanoarekin lotutako jaialdiak eta lehiaketak sortu dira hainbat udalerritan, eta eragin dinamizatzailea izan dute zenbait eremutako esparru sozialean eta ekonomikoan (adibidez, Tuteran aurkeztu berri dute arte urbanoko lehiaketa bat). 
Horregatik guztiagatik, eta Nafarroako Foru Komunitatean gure kultura eta turismoa sustatze aldera, honako erabaki proposamen hau aurkezten dugu:
1. Nafarroako Parlamentuak aitortzen du arte urbanoak, ondare eta arte arloko balio izugarria sortzeaz gain, hiriak eta bizigune txikiak dinamizatzen dituela turismoaren, ekonomiaren, gizartearen eta kulturaren ikuspegitik. 
2. Nafarroako Parlamentuak honakoetara premiatzen du Nafarroako Gobernua: 
• Egin dezala lanetarako laguntza eta finantziazioa emateko plan bat, hala eskatzen duten udalerriek baliatu ahal izateko, aldi berean lanak kontserbatzeko, zaintzeko eta babesteko balioko duena, aurkezten diren unetik bertatik eta handik aurrera. 
• Sor dezala ibilbide kultural bat arte urbanoaren alorreko ondarea duten udalerri nafarretan zehar, eta sustatu dezala ibilbidea turismoaren eta ondarearen ikuspegitik erakargarria den elementu gisa.  
• Kultura eta Kirol Departamentuak sustatu ditzala herritarrak sentsibilizatzeko eta kontzientziatzeko zikloak, topaketak eta kanpainak, arte urbanoko obrak ezagutarazteko, babesteko eta zaintzeko, eta arte urbano ez diren edo bandalismo huts diren elementuetatik bereizteko. 

